
						विकिस्रोत से

					

					


					
					
					यह पृष्ठ अभी शोधित नहीं है।
५६७
परिशिष्ट
सजा दी गई। इन दो कार्यकर्ताओंमें से एकको पुलिसके एक सिपाही द्वारा ठोकरें
लगाई गईं और पीटा गया।
किसानोंको कुचल देने के लिये सरकारने जो सैकड़ों तरीके अपनाये हैं उसका
अन्दाज लगाना कठिन है। जमींदार और कुछ स्थानीय लोग जो अपनेको 'माडरेट
कहते हैं, सरकारसे मिल गये हैं और उन लोगोंने सामान्य किसानकी जिन्दगी भारी
कर रखी है -इतनी भारी कि वह बेचारा पिसा जा रहा है।
संयुक्त प्रान्तके अन्य जिलोंमें भी किसान आन्दोलनको कुचलनेका ठीक ऐसा ही,
यद्यपि छोटे पैमानेपर, ढंग अख्तियार किया गया है।
२. कार्यकर्ताओंको सजा
बहुतसे कांग्रेस व खिलाफत कार्यकर्ताओंपर मुकदमे चलाये गये हैं और उन्हें
सजा दे दी गई है। आन्दोलनके किसी नेताको अभीतक नहीं पकड़ा गया है, परन्तु
इन नेताओंके अनेक योग्य और कुशल सहायकोंको जेल भेज दिया गया है। अपेक्षाकृत
प्रख्यात व्यक्तियोंमें, जिनके खिलाफ राजद्रोहका मुकदमा चलाया गया है, देहरादूनके
पण्डित देवरत्न शर्माका नाम उल्लेखनीय है।
इलाहाबादके एक खिलाफत कार्यकर्ताको जिनका नाम हमीद अहमद है अभी-
अभी धारा १२१ क के अन्तर्गत आजीवन काले पानीकी सजा मिली है और उनकी
सब जायदाद जन्त कर ली गई है। उनपर यह अभियोग लगाया गया था कि उन्होंने
अपने एक भाषणमें फिलहाल अहिंसाके पालनकी सलाह देते हुए कहा था कि यदि
असहयोग आन्दोलन विफल हुआ तो मुसलमान लोग तलवार उठायेंगे।
जिलोंके अनेक कांग्रेस अधिकारियोंको धारा १०८ या १२४ क के अन्तर्गत सजा
दी जा चुकी है।
कुछ स्वयंसेवकोंको नशाबन्दी आन्दोलनके सिलसिले में जेल भेज दिया गया।
३. सुरक्षा धाराएँ तथा धारा १४४
धाराओंका असाधारण रूपसे बड़े पैमानेपर प्रयोग किया गया है। ऐसा शायद
ही कोई प्रख्यात कार्यकर्ता होगा जिसके नाम धारा १४४ का नोटिस न भेजा गया हो।
मौलाना मुहम्मद अलीतक को ऐसा नोटिस भेजा गया है। जिन-जिनके नाम यह नोटिस
भेजा गया है उनमें से सौसे ऊपरको नामावली मेरे पास है, परन्तु यह सूची बहुत
अधूरी है।
धारा १४४ को पूरे-पूरे जिलोंपर लागू करके उन जिलोंमें सभाएं करना निषिद्ध
कर दिया गया है। इस धारा १४४ से राजद्रोहात्मक सभा अधिनियमका काम निकाला
गया है।
एक मामला ऐसा भी है जिसमें धारा १४४के अन्तर्गत जारी किये गये नोटिसका
लिखित आदेश यह था कि खिलाफतकी रसीदें न बेची जायें और सम्बन्धित व्यक्तिको
इस प्रकारके किसी भी संगठनका सदस्य नहीं होना चाहिए।

